
AGINDUA, 2024ko xxxxxxaren xx (e) koa, Gobernantza, Administrazio Digital eta Autogobernuko sailburuarena, zeinaren bidez arautzen baitira Euskal Autonomia Erkidegoko Administrazio orokorraren eta haren Administrazio instituzionalaren domeinuak, azpidomeinuak eta web-goitizenak, Interneteko presentzia-arauak eta gailu mugikorretarako webguneen eta aplikazioen erabilerraztasuna.

Administrazio Publikoen Administrazio Prozedura Erkidearen urriaren 1eko 39/2015 Legeak eta Sektore Publikoaren Araubide Juridikoaren urriaren 1eko 40/2015 Legeak administrazio elektronikoaren oinarriak arautzen dituzte, eta zerbitzu publikoak bitarteko elektronikoen bidez emateko printzipio orokorrak ezartzen dituzte. Ondoren, arauketa handiagoa ezarri da martxoaren 30eko 203/2021 Errege Dekretuaren bidez. Dekretu horren bidez, sektore publikoaren jarduketa- eta funtzionamendu-erregelamendua onartu zen, bitarteko elektronikoen bidez.

Euskal Autonomia Erkidegoko Administrazio Publikoak Interneten duen presentzia-eredua arautzeari buruzko ekainaren 8ko 108/2004 Dekretuak Internet bidezko arreta-kanala kudeatzeko tresnak arautzen ditu, eta Interneteko goi-mailako «euskadi.eus» domeinu berria ezartzen duen ekainaren 9ko 84/2015 Dekretuak aldatu zuen. Dekretu biok indargabetuta geratu dira ekainaren 20ko 91/2023 Dekretua onartzearen ondorioz. Dekretu hori herritarrei arreta integral eta multikanala emateko eta zerbitzu publikoak bitarteko elektronikoz irispidean izateari buruzkoa da. 91/2023 Dekretuak lege-testu bakarrean arautu ditu Interneteko presentzia-ereduaren zenbait alderdi.

Lehenik eta behin, 91/2023 Dekretuak 29. artikuluan eta hurrengoetan arautzen du Interneteko presentzia-eredua; zehazki, 29.2 artikuluak, Interneteko presentzia-ereduaren definizioarekin, honako hau ezartzen du:
2.–Honako hauek osatzen dute Euskal Autonomia Erkidegoko Administrazio orokorraren eta haren Administrazio instituzionalaren Interneteko presentzia-eredua: 
a) «euskadi.eus» domeinua eta hari lotutako eta haren mendeko azpidomeinuak. 
b) Atari-sarea eta hura osatzen duten eduki eta zerbitzuak. 
c) Ereduaren elementu komunak; haien bidez, atari-sareko eduki eta zerbitzuen kalitatea eta homogeneotasuna bermatuko dira, eta ondo funtzionatzeko behar diren baliabideak definitu eta antolatuko dira.

Bigarrenik, 91/2023 Dekretuak domeinuak eta atarien sarea arautzen ditu 39. artikuluan eta hurrengoetan. Zehazki, 39. artikuluaren bosgarren apartatuak, domeinuen politika izenekoak, honako hau aipatzen du:
5.– Erregelamendu bidez honako hau ezarriko da: 
a) Atarien antolamendua, baldin eta goragoko mailako domeinuaren azpi-domeinuak izatea badagokie. 
b) Azpidomeinuen izenak zehazteko irizpideak. 
c) «euskadi.eus» domeinura birbideratzeak bete beharreko baldintzak. 
d) Kategorietan, lurralde-domeinuen erabileran eta bigarren edo hirugarren mailakoetan erregistratzeko irizpideak.

Hirugarrenik, 91/2023 Dekretuak Interneten egoteko arauak arautzen ditu 44. artikuluan eta hurrengoetan. Honela dio 44.1 artikuluak: 
1.- Euskal Autonomia Erkidegoko Administrazio orokorreko eta haren Administrazio instituzionaleko webguneen Interneteko presentzia-arauak oinarrizko gidalerro-multzo bat da, honako hauek bermatzen dituena: 
a) «euskadi.eus» domeinuko eduki eta zerbitzuen kalitate- eta homogeneotasun-eskakizunak betetzea eta nabigazio eta itxura homogeneoak izatea. 
b) «Estandar teknologikoak eta web-erabilerraztasunaren estandarrak betetzea.» 
c) Sistemaren erreminta eta aplikazio komunak erabiltzea. 
d) Azpiegitura teknologikoan integratzea.

Artikulu bereko laugarren apartatuak honako hau ezartzen du: Interneteko presentzia-arauak bete beharrekoak dira atari-sareko aplikazio eta zerbitzu guztietan eta web-orrialde eta -eduki guztietan, eta Eusko Jaurlaritzaren estandar teknologikoetan integratuko dira.

Artikulu bereko bigarren apartatuak honako hau ezartzen du: Herritarrentzako arretaren eskumena duen sailburuak agindu bidez onartuko ditu Interneteko presentzia-arauak, dekretu honetan ezarritakoaren arabera.

Laugarrenik, Dekretuaren III. kapituluak Interneteko presentzia-ereduaren elementu komunak arautzen ditu. 

Bosgarrenik, Dekretuaren IV. kapituluak webguneen eta gailu mugikorretarako aplikazioen erabilerraztasuna arautzen du. 

Seigarrenik, 91/2023 Dekretuak 120. artikuluan eta hurrengoetan arautzen du Interneteko presentzia-ereduaren antolamendua.

Azkenik, lege-testu bereko azken xedapenetako hirugarrenak, 1. apartatuko a), b) eta c) azpiapartatuetan, honako hau ezartzen du: 
1.– Euskal Autonomia Erkidegoko Administrazio orokorrean herritarrentzako arretaren arloko eskumena duen organoak zera onartuko du agindu baten bidez, bederatzi hilabeteko epean, dekretu hau indarrean jartzen denetik zenbatzen hasita: 
a) Interneteko presentzia-arauak, dekretu honen 44.etik 46.era bitarteko artikuluetan araututa daudenak. 
b) Goi-mailako domeinuko azpidomeinuak dagozkien atarien antolamendua; halaber, azpidomeinuei izenak jartzeko irizpideak zehaztuko ditu, eta «euskadi.eus» domeinurako birbideratzeak bete behar dituen baldintzak ezarriko, bai eta dauden kategorietan, lurralde-domeinuen erabileran eta bigarren edo hirugarren mailakoetan erregistratzeko irizpideak ere, dekretu honi jarraikiz betiere. 
c) [bookmark: _Hlk156991365]Baldintza espezifikoak, erabilerraztasun-berrikusketak egiteko jarraibideak eta erabilerraztasuna aitortzeko eredua.

Zerbitzu elektronikoen kudeaketaren arloko eskakizun horiei guztiei erantzun egokia emateko, administrazio elektronikoaren esparruan, eta 91/2023 Dekretuan bertan agindutakoa betetzeko, formalki arautu behar dira Euskal Autonomia Erkidegoko Administrazio orokorrak eta haren Administrazio instituzionalak Interneten egoteko arauak.

Agindu hau egiteko, kontuan hartu dira erregulazio onaren printzipioak –39/2015 Legearen 129. artikuluan eta Gardentasunaren, informazio publikoa eskuratzeko bidearen eta gobernu onaren abenduaren 9ko 19/2013 Legearen 62. artikuluan ezarriak–; halaber, premia-printzipioari erantzuten dio dekretuak, lortu nahi diren helburuak betetzeko behar den erregulazioa jasotzen du, hura lortzeko tresnarik egokiena da, eta koherentea da gainerako ordenamendu juridikoarekin.

Horiek horrela, eta aginduzko txostenak egin ondoren, honako hau

XEDATZEN DUT:

LEHENENGO KAPITULUA
XEDAPEN OROKORRAK

1. artikulua. Xedea.
Agindu honen helburua honako hau da:
1. Euskal Autonomia Erkidegoko Administrazio orokorrak eta haren Administrazio instituzionalak Interneten duten presentzia-ereduan araututako Interneteko presentzia-arauak ezartzea. 
2. «euskadi.eus» webguneko azpidomeinuei dagozkien atariak antolatzea, eta haien izenak, birbideratzeko betekizunak, kategorizazioa eta lurralde-domeinuen eta bigarren edo hirugarren mailako domeinuen erabilera zehazteko irizpideak definitzea. 
3. Web-erabilerraztasunaren arloko antolaketa- eta funtzionamendu-eredua ezartzea.

2. artikulua. Aplikazio-eremua.
1. Agindu hau honako hauei aplikatuko zaie:
a) Euskal Autonomia Erkidegoko Administrazio orokorra.
b) Euskal Autonomia Erkidegoko Administrazio instituzionala. Administrazio instituzional hori osatzen dute: zuzenbide pribatuko organismo autonomoak eta erakunde publikoak, zuzenbide publikoari lotutako prozeduretarako.
2. Euskal Autonomia Erkidegoan diharduten beste erakunde publiko batzuekin akordioak sustatuko dira, lankidetza- eta koordinazio-esparrua zehazteko, Interneteko presentzia-eredu bat artikulatu ahal izateko, non hainbat erakunderen edukiak eta zerbitzuak bilduko diren.

3. artikulua. Definizioak.
Agindu honen ondorioetarako, definizio hauek hartuko dira kontuan:
a) “Ataria edo webgunea”: Bata bestearekin lotutako web-orrien multzoa, orri nagusia oinarri hartuta antolatua. Azken horretara web helbide edo URL bakar baten bidez iristen da, eta horren helburua da eduki eta zerbitzu multzo baterako sarbidea erraztea, modu erraz eta integratuan.
b) “Web-orria”: Oro har, HTML (HyperText Markup Language) formatuan dagoen fitxategia, Interneten eskuragarri nabigatzaile baten bidez. «euskadi.eus» atariko atarien sarean, web-orriak atari-orri batek edo atariko orri bat web-eduki edo -aplikazio batekin konbinatzeak osa ditzake.
c) “Edukia”: «euskadi.eus»-en informazio estatikoa erakusten duen gutxieneko informazio-unitatea. Hainbat eduki mota daude, hala nola albisteak, estatistikak, prentsa-oharrak eta kontratuak, besteak beste. Edukien bilaketa errazteko, katalogazio-etiketa izeneko identifikatzaile semantikoak lotzen zaizkie.
d) “Web-aplikazioa”: Web-nabigatzaile batean exekutatzen den programa, erabiltzailearekin interakzioan aritzeko aukera ematen duena, eduki batek eskaintzen duen informazio estatikoaz harago. Eskuarki, datu-baseak kontsultatzeko, informazioa bidaltzeko eta administrazio-izapideak egiteko aukera ematen du, besteak beste.
e) “Domeinua”: Interneteko atari edo webgune bat identifikatzen duen izen erregistratua. Domeinuaren izena karaktere alfanumerikoen kate batek osatzen du, eta Interneteko helbide material bati egiten dio erreferentzia. Domeinuak azpidomeinuetan egitura daitezke, barne-antolaketaren ondorioetarako.
f) “«euskadi.eus»ko tresnak”: «euskadi.eus»en web-atariak eta -edukiak sortzea eta kudeatzea ahalbidetzen duten aplikazioen multzoa. Hauek dira nagusiak: Atarien Kudeatzailea, Edukien Kudeatzailea eta Katalogazioaren Kudeatzailea.
g) “Atarien kudeatzailea”: «euskadi.eus»ko atariak eta atariko orriak sortzeko eta kudeatzeko aplikazioa. Web-atarien itxura eta funtzionaltasunak konfiguratzeko eta editatzeko aukera ematen du.
h) “Edukien kudeatzailea”: Web edukiak sortzeko eta kudeatzeko aplikazioa. «euskadi.eus»ko itxura eta funtzionaltasunak konfiguratzeko eta editatzeko aukera ematen du. 
i) “Edukien lan-eremua”: Karpeta batean biltegiratutako edukiak kudeatzeko tresnan edukiak taldekatzea. Lan-eremu horiek edukietara sartzeko baimenak zehazten dituzte, baita nahitaezko katalogazioak eta/edo lehenetsitako katalogazioak ere.
j) “Katalogazioaren kudeatzailea”: Etiketak eta katalogazio-ardatzak sortzeko eta kudeatzeko aplikazioa. Katalogazioak aukera ematen du «euskadi.eus»ko edukiak eta orrialdeak metadatu desberdinen arabera etiketatzeko: gaia, sail edo erakunde publiko arduraduna, edukiaren hartzaile den kolektiboa, etab.
k) “Katalogazio-etiketa”: Oinarrizko katalogazio-unitatea. Eduki edo orrialde batekin lotzen den identifikatzaile semantikoa da.
l) “Katalogazio-ardatza”: Etiketa jakin batzuk hierarkikoki erlazionatzen dituen zuhaitza. Katalogazio-lana erraztea du helburu.

4. artikulua. Interneteko presentzia-eredua
1. 91/2023 Dekretuaren 29.2 artikuluaren arabera, honako hauek osatzen dute Euskal Autonomia Erkidegoko Administrazio orokorraren eta haren Administrazio instituzionalaren Interneteko presentzia-eredua:
a) «euskadi.eus» domeinua eta hari lotutako eta haren mendeko azpidomeinuak.
b) Atari-sarea eta hura osatzen duten eduki eta zerbitzuak.
c) Ereduaren elementu komunak; haien bidez, atari-sareko eduki eta zerbitzuen kalitatea eta homogeneotasuna bermatuko dira, eta ondo funtzionatzeko behar diren baliabideak definitu eta antolatuko dira.

2. 91/2013 Dekretuaren 42.2 artikuluaren arabera, hauek dira ereduaren elementu komunak: 
a) Interneteko presentzia-ereduaren aplikazio eta erreminta korporatiboak, Eusko Jaurlaritzaren estandar teknologikoetan bildutakoak.
b) Interneteko presentzia-arauak.
c) Zehaztutako beste zenbait tresna korporatibo eta horizontal, Interneteko eduki eta zerbitzuen presentzia eta erabilera koherentea antolatu eta sustatzeko.

BIGARREN KAPITULUA
«EUSKADI.EUS» DOMEINUA, LOTUTAKO WEB DOMEINU ETA GOITIZENAK

5. artikulua. Maila handiagoko domeinua.
30. 2 artikuluaren arabera, «euskadi.eus» atari korporatibo komuna goi-mailako domeinua da, eta, hartan oinarrituta eta harekiko lotura dutela, unean-uneko azpidomeinuak antolatuko dira, hierarkikoki.

6. artikulua. Domeinuen politika.
1. 91/2023 Dekretuaren 39. artikuluak Euskal Autonomia Erkidegoko Administrazio orokorraren eta haren Administrazio instituzionalaren domeinuen politika arautzen du, bai eta domeinu berriak erregistratzeko baldintzak eta horiek egiaztatzeko modua ere. 

2. Zehazki, 39.4 artikuluaren arabera, kontratatutako domeinuek ziurtatuko dute «euskadi.eus» domeinu nagusiaren izenpean ematen diren eduki eta zerbitzuetara birbideratzen dela. 91/2013 Dekretuaren 39. artikuluaren 2. apartatuko d) letran xedatutakoaren arabera kontratatutako domeinuek «euskadi.eus» domeinurako birbideratzea ziurtatuko dute, bakar-bakarrik domeinu horiei lotutako edukiak edo zerbitzuak badaude.

7. artikulua. Azpidomeinuak.
1. Ente eta organismoen atari bakoitzak, gai-arlokoek edo arlokoek, eta hartzaileen kolektibo edo taldekoek, azpidomeinu bat izango dute «euskadi.eus» goi-mailako domeinuaren barruan.

2. Atarien sareko azpidomeinuek honako baldintza hauek bete beharko dituzte eta honako irizpide hauei jarraituko diete:
a) Azpidomeinu bakarra sortuko da «euskadi.eus» atariko.
b) Ez da azpidomeinurik sortuko atari gisa eratzen ez den eta 91/2023 Dekretuaren 41. artikuluan aipatzen den Atari eta Aplikazio Sarearen Inbentarioan erregistratzen ez den edukietarako, orrietarako, web-aplikazioetarako edo atari-sareko beste edozein elementutarako.
c) Azpidomeinuak argi eta garbi identifikatu beharko ditu sailaren, entearen edo organismoaren izena edo inizialak, antolaketa-arloko, saileko, organismoko edo enteko atarien kasuan; eta gaia, ekimenaren izena edo kolektibo hartzailea, gai-arloko edo taldeko atarien kasuan.
d) Lehentasuna emango zaie euskarazko izenei, eta, hala ez bada, behar bezala justifikatu beharko da atariaren eskaeran.
e) Lehentasuna emango zaie azpidomeinu-izen laburrei, autoazalpenezkoei eta gogoratzeko errazak direnei.

3. Ekimena edo ataria sustatzen duen organoak azpidomeinu berrirako, funtsezko aldaketarako edo lehendik dagoen bat ezabatzeko eskaera egingo du, herritarrei arreta emateko organo eskudunaren aurrean https://www.euskadi.eus/webzerbitzua helbidean horretarako gaituko den formularioaren bidez. Azpidomeinurako proposatutako izena eskabidean zehaztu beharko da, eta bereziki arrazoitu beharko dira artikulu honen bigarren apartatuan ezarritako irizpideak betetzen ez dituzten terminoak. Eskaera izapidetze elektronikorako plataforma komuna erabiliz izapidetuko da.

4. Herritarrei arreta emateko eskumena duen organoak dagokion ebazpena emango du, 91/2023 Dekretuaren 42.3 artikuluarekin bat etorriz, eta salbuespen gisa eta modu arrazoituan, artikulu honetan aurrez aipatutako irizpideren bat betetzen ez duten azpidomeinuen izenak onartu ahal izango ditu.

5. Azpidomeinu-eskaera «euskadi.eus» atari berri bat sortzeari lotuta dagoenean, herritarrei arreta emateko organo eskudunak haren kategoria zehaztuko du, eta honela sailkatuko du: antolamendu-arloko, saileko, organismoko edo enteko ataria, edo atari tematikoa edo kolektibo hartzailearen ataria Atari eta Aplikazioen Sarearen Inbentarioan.

8. artikulua. Web-goitizena.
1. Herritarrei zerbitzu garrantzitsuetarako edo sarriago erabiltzen diren zerbitzuetarako sarbidea errazteko helburu nagusiarekin, eduki, orri, zerbitzu edo web-aplikazio bat URL edo web-helbide intuitibo, ezagugarri eta gogoratzeko erraz batekin lotu ahal izango da, hau da, web-goitizen batekin.

2. Web-goitizenek honako baldintza hauek bete beharko dituzte eta honako irizpide hauei jarraituko diete: 
a. URL edo web-helbide labur bat izango da, autoazalpenezkoa eta gogoratzen erraza, komunikazioa eta hedapena errazteko.
b. Web-goitizenak «euskadi.eus»ko eduki, orri, dokumentu edo aplikazio batera birbideratu beharko du.
c. Web-goitizena behintzat euskaraz sortuko da, eta lotutako elementuaren euskarazko bertsiora birbideratuko du. Halaber, beste hizkuntza batzuetako bertsioak sortzeko eskatu ahal izango da. 

3. «euskadi.eus» domeinu nagusiaren mendeko web-izengoitien erabilera salbuespenezkoa izango da interes eta garrantzi bereziko zerbitzu eta elementu jakin batzuetarako, eta inola ere ezingo da horien erabilera orokortu.

4. Herritarrei arreta emateko organo eskudunak formulario bat prestatuko du https://www.euskadi.eus/webzerbitzua helbidean, euskadi.eus domeinu nagusiaren mendeko ezizen berriak eskatzeko, lehendik daudenak aldatzeko eta ezabatzeko. Eskaera ukatzen bada, arrazoitu egin beharko da eta 91/2023 Dekretuan eta agindu honetan ezarritako irizpideei jarraituko zaie.

5. Atari bakoitzeko azpidomeinuen mendeko web-goitizenen kudeaketa deszentralizatua izango da, eta ekimenaren ardura duen organo bakoitzak bere gain hartu ahal izango ditu. Hala ere, herritarrei arreta emateko eskumena duen organoak ikuskatu eta akatsak zuzentzeko eskatu ahal izango du, baldin eta horiek behar bezala erabiltzen ez direla antzematen bada, 91/2023 Dekretuan eta agindu honetan ezarritako irizpideen arabera.

9. artikulua. Lurralde-domeinuak eta bigarren eta hirugarren mailako azpidomeinuak.
1. «euskadi.eus» atarien sarearen lehentasunezko lurralde-domeinua «.eus» izango da, eta beste lurralde-domeinu batzuen kontratazioa salbuespenezkoa izango da, eta 91/2023 Dekretuaren 39. artikuluan ezarritako irizpideei jarraituko die.

2. Oro har, bigarren eta hirugarren mailako azpidomeinuak erabiltzea saihestuko da (www.subdominio1.subdominio2.euskadi.eus), konplexuagoak direlako, eta agindu honen 7. eta 8. artikuluetan ezarritako laburtasun-, sinpletasun- eta gogoratzeko erraztasun-irizpideak kontuan izanda.

3. Bigarren eta hirugarren mailako beste lurralde-domeinu eta azpidomeinu batzuk erabiltzea arrazoitu egin beharko da domeinu edo azpidomeinu berria eskatzean, kasu bakoitzean ezarritako prozeduraren bidez, eta herritarrei arreta emateko eskumena duen organoak eskaera ukatu ahal izango du, modu arrazoituan eta 91/2023 Dekretuan eta agindu honetan ezarritako irizpideetan oinarrituta.
4. Hala ere, herritarrei arreta emateko eskumena duen organoak gidalerroak eta arauak ezarri ahal izango ditu bigarren, hirugarren edo maila handiagoko domeinuak definitzeko, «euskadi.eus» webgunean eskaintzen diren atari, intranet, aplikazio edo zerbitzuen multzoa arautzeko eta antolatzeko, Interneteko presentzia-ereduari koherentzia eta uniformetasun handiagoa emateko. Jarraibideak eta arauak https://www.euskadi.eus/webzerbitzua webgunean argitaratuko dira.

BIGARREN KAPITULUA
«EUSKADI.EUS»KO ATARIEN SAREA

10. artikulua. Atari-sarea.
1. 91/2023 Dekretuaren 40.1 artikuluaren arabera, Euskal Autonomia Erkidegoko Administrazio orokorraren eta haren Administrazio instituzionalaren atari-sarean, eduki eta zerbitzuen multzo integratu bat dago antolatuta, eta «euskadi.eus» atari komunaren inguruan egituratzen da. Horretaz gain, 91/2023 Dekretuaren 5. artikuluan adierazitako printzipioei ez ezik, integrazio-, pertsonalizazio-, hierarkizazio- eta segmentazio-printzipioei jarraitzen die, antolamendu-arloaren, gaiaren eta hartzaileen arabera.

2. «euskadi.eus» atarien sarean sartzen diren atari guztiek sistemaren elementu komunak erabiliko dituzte, eta Euskal Autonomia Erkidegoko Administrazio orokorraren eta haren Administrazio instituzionalaren Interneteko presentzia-ereduaren Interneteko presentzia-arauak bete beharko dituzte.

11. artikulua. Atarien sarea integratzeko printzipioa.
Integrazioak aukera ematen du Euskal Autonomia Erkidegoko Administrazio orokorrak eta haren Administrazio instituzionalak Interneten duten presentzia-eredu koherente bat artikulatzeko, Interneten edukien eta zerbitzuen presentzia eta erabilera antolatzeko eta bultzatzeko aukera ematen duten sistemako elementu komunetan oinarrituta, eta, aldi berean, atariak eta horien edukiak integratu eta bateragarri egiteko.

12. artikulua. Atarien sarea pertsonalizatzeko printzipioa.
1. Atarien sarea pertsonalizatzeak aukera ematen du herritarrentzako nabigazioa, informazioa eta orientazioa antolatzeko eta errazteko, erabiltzailearen hautaketaren edo profilaren arabera.

2. Pertsonalizazio-printzipioaren arabera, edukiak xehetasun-maila desberdinetan egituratuko dira, herritarren beharrizanak asetzera bideratuta. 

13. artikulua. Atarien sarea hierarkizatzeko printzipioa.
Atarien sarearen hierarkizazioari esker, atari guztiak «euskadi.eus» atari komun batetik abiatuta egituratu daitezke, herritarrei nabigazioa antolatu eta errazteko. 

14. artikulua. Segmentazio-printzipioa, antolaketa-arloaren, gai-arloaren eta atari-sarearen hartzaileen arabera.
1. Antolaketa-arloaren, gai-arloaren eta hartzaileen araberako segmentazioak aukera ematen du herritarrei modu pertsonalizatuan edukiak eta zerbitzuak eskaintzeko. 

2. 91/2023 Dekretuaren 40.2 artikuluaren arabera, honela antola daitezke «euskadi.eus»ren mendeko atariak edo webguneak:
a) Antolaketa-arloa, saila, organismoa edo entea. 
b) Gai-arloa edo gaia.
c) Hartzaile diren kolektiboak edo pertsona-taldea.

15. artikulua. Antolaketa-arloko, saileko, organismoko edo enteko atariak. 
1. Sailen, erakunde autonomoen eta ente publikoen araberako segmentazioari esker, erakunde horiek webgune edo atari bat izan dezakete, eduki eta zerbitzu guztiak erreferentziatzeko. 

2. Eusko Jaurlaritzako sailek atari bana izango dute, indarrean dagoen egitura-dekretuaren arabera, eta sailetako atari deituko zaie. Eusko Jaurlaritzaren egituran aldaketak gertatzen direnean, herritarrei arreta emateko eskumena duen organoa sailaren web-arduradun teknikoarekin harremanetan jarriko da (91/2023 Dekretuaren 122. artikuluan aipatzen da), sailetako atari horiek berrantolatzeko, sortzeko edo ezabatzeko.

3. Organismo autonomo eta zuzenbide pribatuko ente publiko bakoitzak atari propioa izango du, eta enteen eta organismoen atariak izango dute izena. 

4. Euskal sektore publikoko gainerako erakundeek atari propio bat sortzea eskatu ahal izango dute «euskadi.eus» atarien sarearen barruan.

16. artikulua. Gai-arloko edo gaiko atariak eta hartzaile-taldeko atariak.
1. Gai-arloko atariek eta taldeko atariek aukera ematen dute gai jakin bati edo hartzaileen talde bati edo batzuei lotutako edukiak eta zerbitzuak antolatzeko, edukiak eskaintzen edo zerbitzua ematen duen sail, erakunde edo ente publikotik harago. 

2. Gai-arloko atariak dira, halaber, iraupen mugatuko ekitaldien, publizitate-kanpainen edo bestelako ekimenen ondorioz sortutakoak.

3. Gai-arloko atariak eta taldeko atariak ez dira identifikatuko sail edo erakunde jakin baten atari edo webgune gisa, nahiz eta atari horietako edukiak, gehienbat, horietakoren batekin bat etorri. Hala ere, atari horiek sail, erakunde edo ente bati atxikita egongo dira, eta hura arduratuko da atariak eguneratzeaz eta mantentzeaz, bai eta Interneten egoteari buruzko araudia betetzeaz ere.

4. Gai-arloko atariek eta taldeko atariek berezko azpi-domeinua izango dute «euskadi.eus»en barruan.

17. artikulua. Atariaren tipologia zehaztea.
1. Herritarrei arreta emateko organo eskudunari dagokio «euskadi.eus» sarean sartuko diren gai-arloko eta taldeko arloko atariak zehaztea, betiere dagokion gaiarekin edo xede den publikoarekin lotutako gaietan eskumena duten sailen edo erakundeen parte-hartzea bermatuz.

2. Gai-arloko atariak zehazteko, zenbait inguruabar baloratuko dira, hala nola gaiaren sailartekotasuna eta erakundeartekotasuna, edo ea identifikatzen den herritarren sektore garrantzitsu batentzat interes berezia duen arloren batekin.

3. Agindu horren 13. artikuluak Euskal Autonomia Erkidegoko Administrazio orokorraren eta bere Administrazio instituzionalaren Atari Sarean integratuko diren gai-arloko eta taldeko atariak zehazteko prozedura ezartzen du.

4. Herritarrei arreta emateko eskumena duen organoak eguneratuta izango du 91/2023 Dekretuaren 41.1 artikuluan aipatzen den «euskadi.eus» atarien eta web-aplikazioen inbentarioa. Bertan, atari bakoitzaren tipologia zehaztuko da:
a) Antolaketa-arloa, saila, organismoa edo entea.
b) Gai-arloa edo gaia.
c) Hartzaile diren kolektiboak edo pertsona-taldea.

18. artikulua. Atariak sortzea, funtsean aldatzea edo ezabatzea.
1. Atari edo/eta web-aplikazio bat sortzeko edo funtsean aldatzeko eskaera ekimenaren organo sustatzaileak proposatuta hasiko da, https://www.euskadi.eus/webzerbitzua helbidean horretarako gaituko den formularioaren bidez, eta izapidetze elektronikorako plataforma komuna erabiliz izapidetuko da.

2. Herritarrei arreta emateko eskumena duen organoak txosten lotesle bat egingo du eskaera horri erantzuteko. Txosten horretan, Interneteko presentziari buruzko arauak betetzen direla egiaztatuko du, bai eta eskaera hori onartzeko edo baztertzeko arrazoiak ere, hala dagokionean, zuzendu beharreko alderdiekin batera.

3. Atariak sortzeko, aldatzeko, funtsean berriz diseinatzeko edo ezabatzeko prozedura 91/2023 Dekretuaren 41. artikuluan ezarritakoaren arabera egingo da. 

4. Atariaren edo web-aplikazioaren arduradunek 91/2023 Dekretuaren III. kapituluan araututako sistemaren elementu komunen parte ez den plataforma edo soluzio teknologiko bat erabiltzeko eskatzen badute, web-atari bat sortzeko edo funtsean aldatzeko eskaera-formularioan zehaztu eta justifikatu beharko da horren erabilera.

5. Izapidetze honetatik kanpo geratzen dira Eusko Jaurlaritzaren egituretan egindako aldaketen ondorioz sortu, aldatu edo ezabatzen diren «euskadi.eus»ko sailetako atariak, agindu honen 19. artikuluan ezarritakoaren arabera izapidetuko direnak.

19. artikulua. Sailetako atariak sortzea, funtsean aldatzea edo ezabatzea. 
Eusko Jaurlaritzaren egitura aldatzearen ondorioz sailen atariak aldatu edo ezabatu behar badira, herritarrei arreta emateko eskumena duen organoak proposatuta hasiko da, dagokion web-arduradun teknikoarekin harremanetan jarrita. 

HIRUGARREN KAPITULUA
EREDUAREN ELEMENTU KOMUNAK

20. artikulua. Ereduaren elementu komunak.
1. 91/2013 Dekretuaren 42.2 artikuluaren arabera, hauek dira ereduaren elementu komunak: 
a) Interneteko presentzia-ereduaren aplikazio eta erreminta korporatiboak, Eusko Jaurlaritzaren estandar teknologikoetan bildutakoak.
b) Interneteko presentzia-arauak.
c) Zehaztutako beste zenbait tresna korporatibo eta horizontal, Interneteko eduki eta zerbitzuen presentzia eta erabilera koherentea antolatu eta sustatzeko.

2. Agindu honen laugarren kapituluak Interneten egoteko arauak arautzen ditu eta horiek betetzeko irizpideak ezartzen ditu.

21. artikulua. Interneteko presentzia-ereduaren aplikazio eta tresna korporatiboak.
1. Erabilera komuneko aplikazioak eta tresnak dira «euskadi.eus»ko web-atariak eta -edukiak sortzeko, kudeatzeko eta horien jarraipena egiteko aukera ematen duten aplikazioen multzoa.

2. Erabilera komuneko aplikaziotzat edo erremintatzat hartuko dira Interneti lotutako oinarrizko azpiegiturak, 91/2023 Dekretuaren aplikazio-eremua osatzen duten entitateek batera erabiltzeko diren plataforma bakar gisa diseinatutako aplikazio horizontalak, eta atari, eduki eta zerbitzuen integrazio eta bateragarritasun handiago eta hobe bat eragiten duten beste batzuk.

3. Agindu hau indarrean jartzen den egunean, Interneteko presentzia-ereduaren erabilera komuneko aplikazio eta tresnatzat hartuko dira honako hauek:
a) Edukiak kudeatzeko tresna.
b) Atariak kudeatzeko tresna.
c) Katalogazioa kudeatzeko tresna.
d) Testu libreko bilatzailea.
e) Webguneen estatistikak, analisiak eta jarraipena egiteko tresna.
f) Erakundeen, pertsonen eta ekipamenduen direktorioa egiteko tresna.
g) Erabiltzaileen baimenak kudeatzeko tresna.

4. Nolanahi ere, erabilera komuneko aplikazio eta tresnen zerrenda web-helbide honetan argitaratuko da: www.euskadi.eus/webzerbitzua.

22. artikulua. Erabilera komuneko tresnetan baimenak kudeatzea.
1. Erabilera komuneko tresnen barruan, erabiltzaileei honako rol hauek esleitzea sustatuko da:
a) Administratzailearen rolak baimena ematen du beste erabiltzaile batzuei alta edo baja emateko tresnetan bertan.
b) Tresna ataza batzuk egiteko diseinatu da eta editorearen rolari esker, atazok egin daitezke: «euskadi.eus»ko atari-sareko edukiak edo atariak sortu, aldatu, ezabatu, kudeatu eta jarraipena egin.

2. Herritarrei arreta emateko eskumena duen organoak administrazio-baimenak esleituko dizkie sail edo erakunde bakoitzak izendatutako pertsonei, baldin eta aldez aurretik administratzailerik esleituta ez badago. Horretarako, hemen gaituko da inprimaki bat: // www.euskadi.eus/webzerbitzua helbidean.

3. Erabiltzaileentzako baimenak atari bakoitzaren sail edo erakunde arduradunak izendatutako administratzaileak edo administratzaileek kudeatuko dituzte.

4. Hala ere, herritarrei arreta emateko eskumena duen organoak erabaki ahal izango du, eraginkortasun-arrazoiengatik eta ereduak hobeto funtziona dezan, atari edo lan-eremu jakin batzuetako baimenak edo tresna osoarenak modu zentralizatuan kudeatzea. 

LAUGARREN KAPITULUA
INTERNETEKO PRESENTZIA-ARAUAK.

23. artikulua. Interneteko presentzia-arauak.
1. 91/2023 Dekretuaren 42. artikuluaren arabera, Interneteko presentzia-arauak Interneteko presentzia-ereduaren elementu komunen parte dira. Arau horien helburuak honako hauek dira: Interneteko edukien eta zerbitzuen presentzia eta erabilera modu koherentean antolatzea eta sustatzea, eta atariak eta horien edukiak integratzea eta bateragarri egitea.

2. Interneteko presentzia-arauak, ereduaren elementu komuna diren aldetik, nahitaez bete eta erabili beharrekoak dira web-orri eta -eduki guztietan, bai eta «euskadi.eus»ko atari-sareko aplikazio edo zerbitzuetan ere. Era berean, Interneteko presentzia-arauak Eusko Jaurlaritzaren estandar teknologikoetan integratuko dira.

24. artikulua. «euskadi.eus»-en diseinu-sistema.
1. «euskadi.eus»ko diseinu-sistema proiektu digitalak eraikitzeko erabiltzen diren erregela, arau eta web-osagaien multzo bat da. Diseinu-sistemak web-edukiak, -atariak, -aplikazioak eta -zerbitzuak sortzeko jarraibideak ezartzen ditu, eta euren irudi eta nortasun komuna bermatzen du, bai eta kalitatea,  erabilgarritasuna, erabilerraztasuna eta garatzeko baliabideen eta zereginen optimizazioa ere. 

2. Herritarrei arreta emateko eskumena duen organoak «euskadi.eus»ko diseinu-sistema eraikiko du, eta bertan sartuko ditu Interneten egoteko arauak; arau horiek, beraz, sistemaren parte izango dira. Era berean, arauok mantentzeaz eta bilakaeraz arduratuko da.

3. Diseinu-sistema eta Interneteko presentzia-arauak https://www.euskadi.eus/webzerbitzua web-helbidean argitaratuko dira, eta bestelako komunikazio-mekanismoak erabili ahal izango dira, atari-sareko sail eta entitateetako langileak jakinaren gainean daudela bermatzeko.

25. artikulua. Interneteko presentzia-arauen irismena.
Interneteko presentzia-arauek irismen eta eduki hau izango dute:
a) Web-atarien sarearen estilo-liburua.
b) Web-atarien sareko eduki eta aplikazioen kalitateari buruzko arauak.
c) Web-erabilterraztasunaren arauak:
d) Katalogazio-ardatz orokorrak.

26. artikulua. Web-atarien sarearen estilo-liburua.
1. Euskal Autonomia Erkidegoko Administrazio Publikoaren atari-sarearen estilo-liburua nabigazioa, edukiak, zerbitzuak eta ikus-itxura homogeneizatzeko oinarrizko arauen multzoa da. Arau horiek sarearen irudi komuna, sarea osatzen duten atarien identitate komuna eta Eusko Jaurlaritzaren irudi instituzionala indartzen duen eta nabigazioa eta erabilgarritasuna errazten duen diseinu uniformea bermatzen dute.

2. Herritarrei arreta emateko eskumena duen organoak estilo-liburua egingo du, eta sareko atarietako arduradunen parte-hartzea sustatuko da.

3. Estilo-liburuak integrazio-maila desberdinak ezarriko ditu web-atarien tipologiaren arabera, eta nahitaez erabili beharreko osagaiak eta osagai-multzoak eskainiko ditu «euskadi.eus» atarietarako.

4. «euskadi.eus» logotipoa erabili beharko dute web atari guztiek, dagokion atariaren beste logotipo identifikagarri batzuk ere erabil daitezkeela. Atari komunarekiko lotura ere jasoko du logotipo horrek.

5. «euskadi.eus»ko atarietako egitura eta elementuen homogeneizazio horrek ez du esan nahi herritarrei eskainitako eduki eta zerbitzuen diseinuan erabateko uniformetasuna dagoenik.

6. Estilo-liburua aldakorra eta teknikoa denez, herritarrei arreta emateko eskumena duen organoak eguneratu beharko du aldizka, eta erabiltzaileen eskura jarriko du https://www.euskadi.eus/webzerbitzua helbidean.

27. artikulua. Web-atarien sareko eduki eta aplikazioen kalitateari buruzko arauak.
1. 91/2023 Dekretuaren 45 artikuluaren arabera, honako hauei buruzko jarraibide eta estandarren multzoa osatzen dute:
a) Sareko atarietan nahitaez sartu behar diren gutxieneko edukiak izatea, berariazko erreferentzia eginda atari bakoitzean eskaini behar den informazioari, hau da, sail, organismo eta ente bakoitzaren antolakuntzari, eskumenei, jarduerei eta zerbitzu publikoei buruzko informazioari.
b) Informazioa eguneratua eta fidagarria izatea.
c) Webgunea erabilgarria edo erabilerraza izatea.
d) Informazioa kalitatekoa izatea eta hizkera argia erabiltzea, 91/2023 Dekretuaren 12. artikuluan xedatutakoarekin bat.
e) Web-estandarrak eta, berariaz, bilatzaileetako posizionamendu zuzenari buruzko erreferenteak erabili eta betetzea.
f) Bereizmena, nabigatzailea, gailua edo iriste-plataforma edozein dela ere, edukiek eta zerbitzuek ondo funtzionatzea, merkatuan hedatuen dauden teknologiei erreparatuta.
g) «euskadi.eus» domeinuko edukien eta aplikazioen kalitatea bermatzen duten gainerako gidalerroak edo estandarrak betetzea.

2. Kalitate-arauak betetzeko beharrezkoak diren teknikak aldakorrak eta teknikoak direnez, herritarrei arreta emateko eskumena duen organoak aldian-aldian eguneratu beharko ditu, eta erabiltzaileen eskura jarriko ditu https://www.euskadi.eus/webzerbitzua helbidean.

28. artikulua. Sareko atarietan nahitaez sartu beharreko gutxieneko edukiak.
1. «euskadi.eus»ko atari guztiek eduki edo zerbitzu hauek izan beharko dituzte, gutxienez:
a) Erabilerraztasun-deklarazioa: Atariaren berezko erabilerraztasun-deklarazioa, urtero eguneratzen dena. Deklarazio hori sortzeko eta eguneratzeko eredua eta prozesua Interneteko presentzia-arauen "Web erabilerraztasuna kudeatzeko ereduan" definitzen da, eta hemen eskura daiteke: https://www.euskadi.eus/webzerbitzua.
b) Harremanetarako: Herritarrak atariaren ardura duen erakundearekin harremanetan jartzeko zerbitzua. Zerbitzu hori Zuzenean zerbitzuaren (Herritarrentzako Arreta Zerbitzua) bidez emango da, horrela aurreikusitako kasuetan; gainerakoetan, berriz, beste bitarteko batzuk gaitu beharko dira, ahal dela elektronikoak.
c) Lege-informazioa: Webguneko lege-klausulen eta datu pertsonalak babesteko politikaren edukia.
d) «euskadi.eus» logotipoa eta hasierako orrirako esteka: Atariko orrialde guztiek «euskadi.eus» logotipoa izango dute, eta hasierako orrirako esteka gisa konfiguratuko da. https://www.euskadi.eus/webzerbitzua helbidean argitaratutako estilo-liburuan ezarriko dira elementu hori sartzeko parametro teknikoak eta baldintzak.

2. Sailetako «euskadi.eus» atarien kasuan, lehen aipatutakoez gain, honako elementu hauek ere sartu beharko dira:
a) Sailaren egitura eta funtzioak: Edukia sailaren organigramarekin, lege-esparruarekin, eginkizunekin, organoekin eta kargu publikoekin.
b) Egoitza elektronikoa: Euskal Autonomia Erkidegoko sektore publikoaren egoitza elektronikoa, eta erregelamenduz ezar daitezkeen azpiegoitza eta bulego birtualak.
c) Nire karpeta: «Nire karpeta» herritarren karpeta, interesdunen prozeduren espedienteetarako sarbidea ematen duena.

3. Herritarrei arreta emateko organo eskudunak nahitaezko elementu gehiago aldatu edo ezarri ahal izango ditu «euskadi.eus»en Interneteko presentzia-arauen esparruan.

29. artikulua. Informazioaren kalitatea, hizkuntza argia erabiltzea eta web erabilgarritasuna.
1. «euskadi.eus»ko eduki, atari eta web aplikazioen testuak idatziko dira hartzaileengan zentratutako ikuspegiarekin eta haien behar, interes eta profiletara bideratuta, behar diren eskakizun tekniko eta juridikoak errespetatuz. Herritarrek behar duten informazioa azkar eta erraz aurki dezaten zainduko dute, eta informazio hori behar bezala eta zailtasunik gabe uler dezaten.

2. Web-erabilgarritasuna indartuko da, euskadi.eus webguneetako web interfazeak intuitiboak eta erabilerrazak izan daitezen erabiltzaileentzat, honako printzipio hauetan oinarrituta: sistemaren egoera ikustea, akatsak prebenitzea, diagnostikatzea eta konpontzea, eta ikusmen-trinkotasuna. 

3. https://www.euskadi.eus/webzerbitzua helbidean informazioaren kalitatea, hizkuntza argiaren erabilera eta web erabilgarritasuna hobetzeko jarraibide eta teknika espezifikoak argitaratuko dira. Jarraibide eta teknika horiek IVAPek (Administrazio Publikoaren Euskal Institutua) ezartzen dituen hizkuntza argi eta irakurterrazeko jarraibide eta irizpideak errespetatuko dituzte.

30. artikulua. Bilatzaileentzako optimizazioa (SEO).
1. «euskadi.eus»ko informazioaren eta zerbitzuen posizionamendua hobetzeko eta herritarrei horietara iristea errazteko, web-eduki, -orri eta/edo -aplikazio guztiak optimizazio-irizpideei jarraituz garatu beharko dira, Interneteko bilatzaile nagusietan indexatzek Teknika horien artean honako hauek sartzen dira, besteak beste:
a) URL lagunkoiak: orrialde bakoitzeko URL helbideak webguneko atal bakoitzeko eduki semantiko garrantzitsuenak dituzten gako-hitzekin optimizatzea gomendatzen da. "Stop words" edo hitz hutsak (artikuluak, izenordainak, preposizioak, etab.) saihestea gomendatzen da. Horrela, «euskadi.eus»ko web orri guztiek beti izango dute euren URL lagunkoia, estekatzeko orduan erabiliko dena.
b) URL bakarrak aplikazioetan: eduki semantikoa duten URLak erabiltzeko beharraz gain, web-aplikazio publikoen URLak bakarrak izango dira, hau da, euren parametroak URLan bertan bidaliko dituzte, eta URL horiek indexagarriak eta partekagarriak izango direla bermatuko dute; beraz, ez da beharrezkoa izango beste elementu batzuk kargatzea, hala nola cookieak edo saio-aldagaiak, aplikazioa funtzionala izan dadin.
c) Orrialde-izenburu laburrak, bakarrak eta zehatzak sortzea.
d) Izenburuak eta etiketa semantikoak behar bezala erabiltzea, W3C kodeak markatutako jarraibideen arabera.

2. Posizionamendu-teknika horiek aldakorrak eta hirugarrenen mendekoak direnez, herritarrei arreta emateko eskumena duen organoak aplikatzekoak diren gida eta irizpide tekniko espezifikoak argitaratuko eta eguneratuko ditu hemen: https://www.euskadi.eus/webzerbitzua helbidean.

31. artikulua. Web estandarrak betetzea eta gailu anitzeko moldagarritasuna.
1. «euskadi.eus»ko web-orri, -eduki eta -aplikazio guztiak W3Ck definitutako web-estandarrak erabiliz eta errespetatuz baliatuko dira.

2. «euskadi.eus»ko web-orri, -eduki eta -aplikazio guztiak diseinatu eta garatuko dira, edozein gailu, ingurune edo bereizmenetan modu ezin hobean erabiltzeko moduan, kasu zehatzetarako bikoiztera edo ordezko bertsioetara jo beharrik gabe.

3. Egokigarritasun hori lortzeko erabiltzen den soluzio teknologikoa edozein dela ere, web-orri, -eduki eta -aplikazio guztiak diseinatzea gomendatzen da, gailu mugikorretan kontsumitzea lehenetsiz, ondoren bereizmen handiagoko gailuetara igarotzeko.

32. artikulua. Hizkuntza irizpideak.
1. 91/2023 Dekretuaren 10.5 artikuluaren eta 19/2024 Dekretuaren (otsailaren 22koa, (Euskal Sektore Publikoan euskararen erabilera normalizatzekoa) 12.5 artikuluaren arabera, web-atarien eta egoitza elektronikoaren bidez herritarren esku jartzen diren edukiak, zerbitzuak eta informazioa, gutxienez, Euskal Autonomia Erkidegoko bi hizkuntza ofizialetan egongo dira eskuragarri.

2. Jarraibide hauek bete beharko dira:
a) Atarien sarerako saioaren lehen sarreran, sistemak gaitu ahal izango dira (cookieak, adibidez) hizkuntzaren aukeraketa gogorarazteko, baina, halakorik ezean, orrialde, eduki edo web-aplikazio bakoitzaren bertsio zerbitzatua euskararena izango da beti.
b) Euskarazko izendapenari lehentasuna emango zaio «euskadi.eus» atariko azpidomeinuetan, eta, bestela, azpidomeinu-eskaera egitean, arrazoitu egin beharko da herritarrei arreta emateko organo eskudunean.
c) Atariko goitizenak behintzat euskaraz sortuko dira, eta orriaren, edukiaren edo aplikazioaren euskarazko bertsiora birbideratuko dira. Komenigarritzat jotzen bada, gainerako hizkuntzetarako goitizenak gaitu ahal izango dira.
d) Idazketa elebiduna duten elementuetan, euskarazko bertsioa nabarmentzeko behar diren neurriak hartuko dira, hala nola kokapena, tipografia edo egokitzat jotzen diren beste batzuk.

3. Hizkera inklusiboa eta ez-sexista erabiliko da, bi sexuen presentzia orekatua eta irudi plurala errespetatuz, estereotipo sexistak alde batera utzita.

33. artikulua. Erabilera- eta eduki-baldintzak eta hirugarrenen zerbitzuak.
1. Oro har, berrerabilgarria eta doakoa izango da «euskadi.eus»en argitaratzen den informazioa, eta ez da aldez aurreko baimenik behar izango horretarako, salbu eta datu pertsonalak, jabetza intelektuala edo kasuan kasuko araudiak ezarritako beste edozein arrazoi dela-eta irispidea mugatuta duen informazioa denean. 

2. «euskadi.eus»ko webgune guztiek edukiak eta datuak berrerabiltzeko aukera jasoko dute lege-abisuan, betiere honako baldintza hauek betetzen badira:
a) Iturria eta eguneratze-data nahitaez aipatu behar dira.
b) Informazioa errespetatzea eta ez desnaturalizatzea.

3. Era berean, berrerabiltzetik salbuetsita dauden edukiak eta datuak zehaztuko dira, lege-murrizketaren edo lizentzia espezifikoren baten mende daudelako.

34. artikulua. Web erabilerraztasunari buruzko arauak eta katalogazio-ardatz orokorrak.
Interneten egoteko arauen parte dira, halaber, web erabilerraztasunari buruzko arauak eta katalogazio-ardatz orokorrak, agindu honen seigarren eta zazpigarren kapituluetan arautzen direnak.

SEIGARREN KAPITULUA
WEBGUNEEN ETA GAILU MUGIKORRETARAKO APLIKAZIOEN ERABILERRAZTASUNA

35. artikulua. Web-erabilerraztasunaren arauak.
1. Web-erabilerraztasunari buruzko arauen xedea, eremua eta betekizunak 91/2023 Dekretuaren 47. eta 48. artikuluetan daude araututa.

2. Webguneen eta gailu mugikorretarako aplikazioen erabilerraztasunerako eskakizunak errespetatuko dira, une bakoitzean indarrean dagoen araudiaren eskakizunen arabera.

Gaur egun, webguneen eta gailu mugikorretarako aplikazioen erabilerraztasunerako betekizunak 1112/2018 Errege Dekretuaren 5. eta 6. artikuluetan ezarritakoak dira (1112/2018 Errege Dekretua Europako Parlamentuaren eta Kontseiluaren 2016ko urriaren 26ko 2016/2102 Zuzentarauaren transposizio gisa sortu zen, webguneen eta gailu mugikorretarako aplikazioen erabilerraztasunari buruzkoa). Bertan ezartzen denez, «euskadi.eus»ko orri, eduki, aplikazio eta dokumentazio guztiek UNE-EN 301 549 araudia bete beharko dute, hau da, W3C-ko WAIk (Web Accessibility Initiative) AA mailan ezarritako Web 2.0 Edukien erabilerraztasun Jarraibideen (WCAG 2.1) baliokidea.

3. Irailaren 7ko 1112/2018 Errege Dekretuaren arabera (sektore publikoko gailu mugikorretarako webguneen eta aplikazioen erabilerraztasunari buruzkoa), web-erabilerraztasunari buruzko arauak aplikatzekoak izango dira, erabilitako gailua edozein dela ere, bai eta gailu mugikorretarako aplikazioetan ere.

4. "euskadi.es webgunean Web erabilerraztasuna Kudeatzeko Ereduak" «euskadi.eus» webgunean web-erabilerraztasuna osorik kudeatzeko egin beharreko rolak, prozesuak eta zereginak ezarriko ditu, eta https://www.euskadi.eus/webzerbitzua helbidean egongo da eskuragarri.

36. artikulua. Erabilerraztasunaz arduratzen den unitatea eta eskuordetutako unitateak.
1. 91/2023 Dekretuaren 49. artikuluarekin bat etorriz, Euskal Autonomia Erkidegoko Administrazio orokorraren eta haren Administrazio instituzionalaren esparruan herritarrei arreta emateko eskumena duen organoa da erabilerraztasun Unitate Arduraduna (IUA aurrerantzean), eta, beraz, webguneek eta gailu mugikorretarako aplikazioek erabilerraztasun-betekizunak betetzen dituztela bermatuko du.

Organo hori izango da Euskal Autonomia Erkidegoaren ordezkaria administrazio publikoen erabilerraztasun digitaleko kontaktu-sarean, zeina araututa baitago irailaren 7ko 1112/2018 Errege Dekretuaren 20. artikuluan –errege-dekretu hori sektore publikoko gailu mugikorretarako webguneen eta aplikazioen erabilerraztasunari buruzkoa da.

2. Hori gorabehera, Euskal Autonomia Erkidegoko Administrazioko sail, organismo edo ente bakoitzak erabilerraztasunerako unitate arduradun delegatua (EUAD) izendatuko du. Euskal Autonomia Erkidegoko Administrazio orokorreko sailetan, erabilerraztasuneko unitate arduradun delegatuaren eginkizunak gobernantza publikoaren arduradunek beteko dituzte –127. artikuluan araututa daude–.

3. Erabilerraztasunaz arduratzen diren unitate delegatuen izendapenak, aldaketak edo bajak herritarrei arreta emateko organo eskudunari jakinarazi beharko zaizkio, eta horretarako formularioaren bidez formalizatuko dira https://www.euskadi.eus/webzerbitzua helbidean eta, subsidiarioki, mezu elektroniko bat bidaliz helbide elektroniko honetara: webzerbitzua@euskadi.eus.

4. IUA izendatzen ez bada eta herritarrei arreta emateko eskumena duen organoari jakinarazten ez bazaio, Euskal Autonomia Erkidegoko Administrazio orokorreko kasuan kasuko sail, erakunde edo entearen erantzukizuna izango da 91/2023 Dekretuak, 1112/2018 Errege Dekretuak eta agindu honek EUADri eskatzen dizkioten zereginak betetzea.

5. IUAren eskumena izango da:
a) Antolaketa- eta funtzionamendu-eredua definitzea Euskal Autonomia Erkidegoko Administrazio orokorrean eta Administrazio instituzionalean.
b) Mekanismoak zehaztea herritarrek parte har dezaten webguneen eta gailu mugikorretarako aplikazioen erabilerraztasunari buruzko politiken jarraipenean; horretarako, kontuan hartuko dira, bereziki, desgaitasunen bat duten pertsonen eta adinekoen familiak eta ordezkaritza-antolakundeak.
c) EUADekin batera, euren zerbitzura dauden langile guztiak eta, bereziki, webguneak eta gailu mugikorretarako aplikazioak garatzeko eskumenak dituzten organoak edo unitateak erabilerraztasunaren arloan kontzientziatzea, bai eta edukiak editatzeaz eta sortzeaz arduratzen direnak ere.
d) Euskal Autonomia Erkidegoaren ordezkaritza izatea 1112/2018 Errege Dekretuaren 20. artikuluan araututako Administrazio Publikoen Erabilerraztasun Digitaleko Kontaktuen Sarean.
e) Bere eskumeneko atari eta aplikazio mugikorretan (bere ardurapean dauden atariak eta aplikazio mugikorrak, https://www.euskadi.eus/webzerbitzua webgunean argitaratutako Atari Sareko Atari eta Aplikazioen Inbentarioan), ezarritako erabilerraztasun-baldintzak betetzen diren berrikustea, bai diseinu- eta garapen-fasean, bai martxan jarri aurretik, eta 1112/2018 Errege Dekretuak eskatutako erabilerraztasuna berrikusteko txostenak egitea.
f) Eskumeneko atarietan, erabilerraztasun-deklarazio xehatu, exhaustibo eta argi bat emango dute, non adieraziko baitute beren webguneak eta gailu mugikorretarako aplikazioak bat datozela indarreko arauetan eta, zehazkiago, dekretu honetan xedatutakoarekin.
g) 1112/2018 Errege Dekretuaren 13. artikuluan xedatutakoa aplikatuz (web-erabilerraztasunari buruzko kontsulten eta kexen postontzia) zuzentzen zaizkion erreklamazioei erantzutea. Hala badagokio, kontsulta eta kexa horiek eskaeraren xede den atariaren edo aplikazio mugikorraren titularra den EUADra bideratu ahal izango dira.
h) 1112/2018 Errege Dekretuak definitutako txostenen jarraipena eta aurkezpena Europako Batzordean egiteko ardura duen organoak egindako informazio-eskaerei erantzutea.
i) «euskadi.eus»ko editoreak web-erabilerraztasunaren baldintzei eta printzipioei buruz prestatzeko beharrezkotzat jotzen diren prestakuntza-ekintzak proposatzea eta IVAPekin koordinatzea.

6. EUADren eskumena izango da:
a) IUAri jakinaraztea EUADko izendapenak, aldaketak edo bajak.
b) Urtero, urriaren 1a baino lehen, 1112/2018 Errege Dekretuaren 19. artikuluan araututako urteko txostenak prestatzea eta IUAri bidaltzea, bere eskumeneko atari eta aplikazio mugikorretan: 
i. Kexa eta erreklamazioetarako arretari buruzko txostena. 
ii. Erabilerraztasun-betekizunak betetzeari buruzko jarraipen-txostena. 
iii. Sustapenari, kontzientziazioari eta prestakuntzari buruzko jarraipen-txostena.
c) Sentsibilizazio- eta dibulgazio-neurriak hartzea kontzientzia handiagoa sortzeko erabilerraztasun-betekizunez eta haien onuren unibertsaltasunaz; horiekin batera, praktikan jarritako neurriez, batez ere, xedatutakoak bete ezean, erreklamazioak aurkezteko aukeraz eta bitartekoez.
d) IUArekin batera, bere zerbitzura dauden langile guztiak eta, bereziki, webguneak eta gailu mugikorretarako aplikazioak garatzeko eskumenak dituzten organoak edo unitateak erabilerraztasunaren arloan kontzientziatzea, bai eta horien edukiak editatzeaz eta sortzeaz arduratzen direnak ere.
e) Bere eskumeneko atari eta aplikazio mugikorretan (https://www.euskadi.eus/webzerbitzua webgunean argitaratutako inbentarioaren arabera), ezarritako erabilerraztasun-baldintzak betetzen diren berrikustea, bai diseinu- eta garapen-fasean, bai martxan jarri aurretik, eta 1112/2018 Errege Dekretuak eskatutako erabilerraztasuna berrikusteko txostenak egitea.

37. artikulua. Kexak, iradokizunak eta ez-betetzeen jakinarazpena. 
1. 91/2023 Dekretuaren 51. artikuluaren arabera, edonork aurkeztu ahal izango ditu kexak eta iradokizunak, bai eta jakinarazi ere webgune batek edo gailu mugikorretarako aplikazio batek ez dituela erabilerraztasun-betekizunak betetzen, eta, horretaz gain, kanpoan utzitako informazioa eskatu ahal izango du.

2. Oro har, IUAk kudeatu eta erantzungo ditu ez-betetzeei buruzko kexak, iradokizunak eta komunikazioak. Hala ere, horren ondorioz beharrezkotzat jotzen bada, kasuan kasuko administrazio-unitateetara bideratuko da. 

38. artikulua. Erabilerraztasuna berrikustea.
1. 91/2023 Dekretuaren 48. artikuluaren arabera, sail, organismo eta entitateek aztertuko dute ea ezarritako erabilerraztasun-baldintzak bete diren bai webguneak eta gailu mugikorretarako aplikazioak diseinatzeko fasean bai funtzionatzen hasi aurretik.

Era berean, erabilerraztasun-deklarazio xehatu, exhaustibo eta argi bat emango dute, non adieraziko baitute beren webguneak eta gailu mugikorretarako aplikazioak bat datozela indarreko arauetan eta, zehazkiago, 91/2023 Dekretuan xedatutakoarekin.

https://www.euskadi.eus/webzerbitzua helbidean, erabilerraztasun-adierazpenaren eredu bat eskainiko da, sail, erakunde edo entitate bakoitzak errazago idatz dezan.

2. 91/2013 Dekretuaren 52. artikuluaren arabera, urterik urtera, erabilerraztasuneko unitate arduradun bakoitzak urteko txostenak prestatuko ditu, nork bere eskumen-eremuan, eta urte bakoitzeko urriaren 1a baino lehenago helaraziko dizkio Euskal Autonomia Erkidegoko Administrazio orokorrean herritarrentzako arretaren eskumena duen organoari. Txosten horiek Sektore publikoko gailu mugikorretarako webguneen eta aplikazioen erabilerraztasunari buruzko irailaren 7ko 1112/2018 Errege Dekretuaren 19. artikuluan daude araututa: 
a) Kexa eta erreklamazioetarako arretari buruzko txostena.
b) Erabilerraztasun-betekizunak betetzeari buruzko jarraipen-txostena.
c) Sustapenari, kontzientziazioari eta prestakuntzari buruzko jarraipen-txostena.

3. EUADek urteko txostenak bidaliko dizkiote IUAri, https://www.euskadi.eus/webzerbitzua helbidean ezartzen den prozeduraren arabera.

Era berean, IUAk, eskaeraren mende, txosten horiek igorriko dizkio, bere zuzeneko eskumeneko atarien txostenekin batera, jarraipena egiteaz eta txostenak Europako Batzordean aurkezteaz arduratzen den estatuko administrazio-organoari.

4. Txosten horiez gain, EUADek atari edo aplikazio mugikor bakoitzaren Erabilerraztasuna Berrikusteko Txostena (EBT) egin beharko dute argitaratzen den unean, eta, aldizka, gehienez ere 3 urtean behin, argitaratzen den unetik. Erabilerraztasuna Berrikusteko Txosten horrek eskatutako baldintza guztiak bildu beharko ditu, eta kontuan hartuko ditu bai berrikuspen automatikoko alderdiak, bai eskuzko berrikuspen adituko alderdiak, eta 91/2023 Dekretuaren 52. artikuluan aipatutako "Sustapenari, kontzientziazioari eta prestakuntzari buruzko jarraipen-txostenean" sartuko da.

5. https://www.euskadi.eus/webzerbitzua helbidean argitaratuko dira txosten horiek guztiak egiteko ereduak, gomendioak eta baldintza tekniko espezifikoak.

ZAZPIGARREN KAPITULUA
KATALOGAZIO-SISTEMA

39. artikulua. Katalogazio-sistema.
1. Katalogazioak aukera ematen du «euskadi.eus» webguneko edukiak eta orriak metadatuen arabera etiketatzeko: gaia, sail edo erakunde publiko arduraduna, edukiaren hartzaile den kolektiboa, etab. Testuingururatze horren bidez, "identifikatzaile semantikoak" (katalogazio-etiketak) edukiekin, atari-orriekin eta abarrekin lotzen dira. Katalogazioak aukera ematen du edukiak webguneen artean partekatzeko, atariak modu automatizatuan eguneratzeko eta edukiak errazago aurkitzeko bilatzailearen bidez.

2. Hauek dira «euskadi.eus»ko katalogazio-sistemaren elementu nagusiak:
· Etiketa: oinarrizko katalogazio-unitatea da. Eduki edo orrialde batekin lotzen den identifikatzaile semantikoa da.
· Katalogazio-ardatza: etiketa jakin batzuk hierarkikoki erlazionatzen dituen zuhaitz bat da. Katalogazio-lana erraztea du helburu. Era berean, ardatzek sakontasun-maila desberdina dute, antolamendu hierarkikoaren arabera.

3. Etiketak eta katalogazio-ardatzak honelakoak izan daitezke:
· Orokorrak: «euskadi.eus»ko eduki eta atari guztietan komunak diren etiketak eta katalogazio-ardatzak dira, eta nahitaezkoa edo aukerakoa izan daiteke horietan katalogatzea.
· Partikularrak: etiketa eta ardatz orokorrei gehitutako ardatzak dira, organo, gai edo eskumen-arlo baten eduki eta orrietarako espezifikoak.

4. Interneteko presentzia-ereduaren tresna eta aplikazio guztiek, izapidetze elektronikorako plataforma komunak eta herritarrekiko interakzio-sistemak erabiliko dute katalogazio-sistema, zuzenean edo zeharka «euskadi.eus» webguneko informazio-bilaketen, edukien eta zerbitzuen parte diren izapide, dokumentu eta elementu guztietan.

40. artikulua. Katalogazio-ardatz orokorrak.
1. «euskadi.eus» domeinuko atarietako eduki guztiek katalogatuta egon behar dute katalogazio-etiketa eta -ardatz orokorren arabera, kategorizazio komuna bermatzearren eta herritarrei edukiak bilatzen eta haietara iristen laguntzearren.

2. Herritarrei arreta emateko eskumena duen organoak ezarriko ditu etiketen eta katalogazio-ardatz orokorren zerrenda. Definizioan, sareko atarietako arduradunen parte-hartzea sustatuko da. Halaber, informazio hori argitaratu eta eguneratuta edukiko du bai https://www.euskadi.eus/webzerbitzua helbidean, bai «Open Data Euskadi» datu irekien atarian, hirugarrenek errazago berrerabil dezaten.

3. Herritarrei arreta emateko organo eskudunak zehaztuko ditu «euskadi.eus» webguneko eduki eta orri guztietarako nahitaezkoak diren etiketak eta katalogazio-ardatzak, eta https://www.euskadi.eus/webzerbitzua webgunean argitaratuko dira.

4. Etiketa eta ardatz orokorrak aldatzeko edozein eskaera arrazoitu egin beharko da herritarrei arreta emateko eskumena duen organoan, https://www.euskadi.eus/webzerbitzua helbidean webgunean horretarako prestatuko den formularioaren bidez. Organo horrek erabakiko du proposatutako aldaketa ezartzea egokia den, inplikatutako sistemetan izandako eragina eta herritarrentzako onura haztatuz. Eskaera izapidetze elektronikoko plataforma komunaren bidez izapidetuko da, dagokion ebazpena emateko, 91/2023 Dekretuaren 42.3 artikuluarekin bat etorriz.

41. artikulua. Katalogazio-ardatz partikularrak.
1. Atari, ekimen edo edukien lan-eremu bakoitzak eduki ahal izango ditu etiketa eta katalogazio-ardatz orokorrak, baita euren eduki eta zerbitzuetarako espezifikoak ere, herritarren arretarako organo eskudunaren aldez aurreko baimenarekin.

2. Ekimena sustatzen duen organoak proposatuta hasiko da katalogazio-ardatz partikular bat sortzen, https://www.euskadi.eus/webzerbitzua webgunean horretarako prestatuko den formularioaren bidez.

3. Ardatz partikular baten eskaerak edo haren etiketaren batek elementu komun bati eragiten badio, dagokion eskaera helarazi ondoren, izapidetze elektronikoko plataforma komuna erabiliz izapidetuko da, dagokion ebazpena emateko, 91/2023 Dekretuaren 42.3 artikuluarekin bat etorriz.

4. Herritarrei arreta emateko eskumena duen organoak baimena eman ahal izango die web-atari edo -ekimen baten arduradunei euren ardatz partikularrak kudea ditzaten, efizientzia-arrazoiengatik eta ereduak hobeto funtziona dezan; horretarako, alta eman ahal izango die, eta eremuko etiketak aldatu eta ezabatu, betiere katalogazio-sistemaren elementu komunei eragiten ez badiete.

42. artikulua. Katalogazioa konfiguratzea.
1. Katalogazio-lana «euskadi.eus»ko edukiaren, orriaren edo zerbitzuaren editoreari dagokio. Hala ere, herritarrei arreta emateko eskumena duen organoak sistemaren katalogazio-baldintzak eta -irizpideak aldatu ahal izango ditu, elementu hauek konfiguratuz eta ezarriz:
a) Lehenetsitako katalogazio-etiketak, «euskadi.eus»ko edukien atari eta/edo lan-eremuetan, eremu jakin bateko edozein eduki etiketa jakin batzuetan modu automatizatuan eta eskuzko parte-hartzerik gabe katalogatzeko.
b) «euskadi.eus»ko edukien atari eta/edo lan-eremu jakin batzuetan katalogazio-ardatz jakin batzuetan katalogatzeko betebeharra.
c) «euskadi.eus»ko tresnen erabiltzaileek edukien atari edo lan-esparru bakoitzean kataloga ditzaketen katalogazio-ardatzak.

2. Lan-eremu edo atari batean katalogazioaren konfigurazioan aldaketak eskatzeko prozesua ekimena sustatzen duen organoaren proposamenez hasiko da, https://www.euskadi.eus/webzerbitzua  helbidean horretarako prestatuko den formularioaren bidez. Eskaerak elementu komun bati eragiten badio, dagokion eskaera helarazi ondoren, izapidetze elektronikoko plataforma komuna erabiliz izapidetuko da, dagokion ebazpena emateko, 91/2023 Dekretuaren 42.3 artikuluarekin bat etorriz.

Xedapen gehigarri bakarra. Diseinu-sistema.
Herritarrei arreta emateko eskumena duen sailak agindu hau indarrean jarri eta bi urteko epean argitaratuko du lege honen 24. artikuluan araututako diseinu-sistema.

Azken xedapen bakarra. Indarrean jartzea.
Agindu hau Euskal Herriko Agintaritzaren Aldizkarian argitaratu eta hurrengo egunean jarriko da indarrean.


Gobernantza, Administrazio Digital eta Autogobernuko sailburua,

MARIA UBARRECHENA CID

